[image: image1.jpg]Q Nile)s






Hwyl Wrth Gymharu
(Gêm iaith)

Lefel: Gellir addasu’r dasg i fod yn addas ar gyfer pob lefel.

Gyda dosbarth sydd ar lefel uchel gellir chwarae’r gêm yn gyflawn gan ddefnyddio pedair gradd o gymharu, fel sydd wedi ei nodi yn yr enghreifftiau isod, a chymharu yn y dull byr a’r dull cwmpasog. Gyda dosbarth sydd ddim ond yn dechrau ar gymharu ansoddeiriau gellir cyfyngu’r ansoddeiriau i rai sy’n cymharu yn rheolaidd, gan ddefnyddio y ffordd fer neu’r ffordd hir yn unig. Gellir cyfyngu ymellach, drwy ddefnyddio dim ond un radd gymharol, hefyd, gan ddweud, e.e. Mae’r tedi melyn yn fwy cyfeillgar na’r tedi brown, neu ‘Mae’r wats yn ddelach/bertach na’r mwstas’

Cyd-destun priodol i’r chwarae: Gwersi ar gymharu ansoddeiriau, a’r ffurfiau cysefin, cydradd, cymharol ac eithaf  ohonynt.

Deunyddiau

1) Rhwng 15 ac 20 o wrthrychau bach. 

Gall cynnwys diwerth cracyrs Nadolig fod i’r dim i’r pwrpas hwn. Mae’n werth dechrau casgliad ohonynt.

Gellir defnyddio gwrthrychau bach cyffredin megis beiro, pensil, selotep, teganau bychain ar ffurf anifeiliaid neu beth bynnag. Gellir defnyddio breichledi a modrwyau plastig o wahanol liwiau 
2) Cerdyn gydag enw pob gwrthrych arno, mewn cod lliw.

Ysgrifennir pob enw benywaidd mewn coch er enghraifft , a phob enw gwrywaidd mewn glas er enghraifft. Weithiau bydd eisiau enw ac ansoddair e.e. breichled goch, breichled las.
3) Set o gardiau wedi’u torri o gerdyn o liw gwahanol i gardiau’r gwrthrychau, gydag amrywiaeth o ansoddeiriau arnynt

Dylid ysgrifennu un ansoddair ar bob cerdyn. Rhaid i diwtor benderfynu a ydyw am ddefnyddio ansoddeiriau sydd yn cael eu cymharu yn y ffordd fer, neu yn y ffordd hir, neu bod yna gymysgedd yn y pecyn.
4) Bandiau elastig i gadw’r setiau cardiau gyda’i gilydd. Bocs megis bocs esgidiau i gadw’r cyfan gyda’i gilydd.

Trefniadaeth  y chwarae
1) Gan ddibynnu ar faint y dosbarth rhaid cael digon o focsys gyda’r cynnwys uchod fel bod bocs ar gyfer pob grŵp o dri neu bedwar o bobl.

Rhaid i aelodau’r grŵp osod pob gwrthrych ar y cerdyn priodol gydag enw’r gwrthrych wedi ei ysgrifennu arno.
2) Rhaid dewis cerdyn ag ansoddair arno, ac yna rhaid dewis pedwar gwrthrych y gellir defnyddio pedair gradd gymharol yr ansoddair hwnnw i’w cymharu e.e. 

Mae’r pysgodyn yn hyll. Mae’r mwclis cyn hylled â’r pysgodyn. Mae’r fodrwy yn hyllach, ond yr anghenfil ydy’r hylla.

Neu
Mae’r selotep yn ddefnyddiol. Mae’r beiro mor ddefnyddiol â’r selotep. Mae’r car yn fwy defnyddiol, ond yr arian yw’r mwya defnyddiol.

3) Rhaid cael tair neu bedair set fel yr enghraifft uchod yn barod i’w dangos i weddill y dosbarth. Y syniad ydy bod unigolyn yn codi gwrthrych a’i ddangos gan ddweud y peth priodol ar goedd wrth wneud hynny, ac yn gwneud yr un peth gyda’r tri gwrthrych arall yn y set.
Manteision

Mae’r dewis a wna unigolion neu grwpiau o wrthrychau ac ansoddeiriau i’w disgrifio yn ddiddorol ac yn aml yn dod â thipyn o hwyl a chwerthin i’r dasg o feistroli’r rhan hon o ddysgu’r iaith.

Ceir llawer o ailadrodd ynghanol amrywiaeth. Drwy roi cod lliw i’r gwrthrychau ceir cymorth gyda threiglo’n gywir, a galw rhywbeth yn fo/fe neu hi. e.e. Mae’r fodrwy goch yn fach. Mae’r fodrwy binc yn fach hefyd. Mae hi cyn lleied â’r un goch.
Cymhorthion pellach

Enghreifftiau o’r patrymau cymharu cywir gyda phob treiglad yn ei le ac wedi ei amlygu â lliw, i’w gweld yn amlwg yn y dosbarth naill ai ar siart ar y wal, ar bapur tryloyw, neu ‘power point’ ar uwchdaflunydd, neu daflen gyfeiriadol i bob unigolyn neu grŵp.

